
			གླང་དར་གྱིས་བསྟན་པ་བསྣུབས་རྗེས་ལྷ་བླ་མ་ཁུ་དབོན་གྱིས་ལོ་ཆེན་རིན་ཆེན་བཟང་པོ་སོགས་ཁྱེའུ་ཉེར་གཅིག་རྒྱ་གར་དུ་བརྫང༌། ཇོ་བོ་རྗེ་དཔལ་ལྡན་ཨ་ཏི་ཤ་གདན་དྲངས། ལོ་པཎ་དེ་གཉིས་ཀྱི་བཀའ་དྲིན་ལ་བརྟེན་ནས་མདོ་སྔགས་ཀྱི་ཟབ་ཆོས་དཔག་མེད་གསར་དུ་འགྱུར། འདི་ནས་བརྩམས་སྔགས་གསར་མ་ཕྱི་འགྱུར་དུ་གྲགས། ཇོ་བོ་རྗེའི་སློབ་མ་ཁུ་རྔོག་འབྲོམ་གསུམ། འབྲོམ་གྱི་སློབ་མ་པུ་ཏོ་བ། སྤྱན་སྔ་བ། ཕུ་ཆུང་བ་སྟེ་སྐུ་མཆེད་གསུམ་དུ་གྲགས་པའི། སྔ་མའི་སློབ་མ་སངས་རྒྱས་འོད་དཔག་མེད་དངོས་གླང་རི་ཐང་པ་རྡོ་རྗེ་སེང་གེ་སོགས་བྱང་ཆུབ་སེམས་ཀྱི་མངའ་བདག་དགྲ་བཅོམ་པ་ལྟ་བུ་བཟང་ལ་གྲངས་མང་བ་བྱོན་པ་(༧༩)རྣམས་ཀྱིས་སྐྱེས་བུ་གསུམ་གྱི་ལམ་རིས་གྱིས་མཐའ་ཡས་པའི་འགྲོ་བ་སྒྲོལ་བར་མཛད། དེ་ལ་བཀའ་གདམས་པ་ཞེས་གྲགས་ཤིང༌། སྔར་བདེ་གསང་གུང་གསུམ། དགའ་སྐྱོ་ཟུལ་གསུམ་སོགས་གདན་ས་མང་དུ་ཡོད་ཀྱང༌། ད་ལྟ་ནི་ཀར་དགེ་ས་སྐྱ་སོགས་ལ་ཆབས་གཅིག་འདྲེས་བ་མ་གཏོགས་འབྲོམ་ཆེན་པོའི་གདན་ས་ར་སྒྲེང་སོགས་ལའང་གྲུབ་མཐའ་རྐང་ཚུགས་བ་ནི་མེད་དོ། །དུས་དེ་ཙམ་ན་ཁྲོ་ཕུ་ལོ་ཙཱ་བ་བྱམས་པ་དཔལ་གྱིས་བི་ཀྲ་མལ་ཤི་ལའི་པཎྜི་ཏ་ཁ་ཆེ་བ་ཤཱཀྱ་ཤྲཱི་སྤྱན་དྲངས། ས་སྐྱ་པཎ་ཆེན་སོགས་ཉིན་གཅིག་ལ་མི་བཅུ་གཅིག་བསྙེན་པར་རྫོགས་པའི་མཁན་བུ་ཆེ་བྱང་ཆུབ་དཔལ་གྱིས་ཚོགས་དགེ་འདུན་སྒང༌། རྡོ་རྗེ་དཔལ་གྱིས་སྙེ་མོ་ཚལ་མིན། དེ་གཉིས་ཀྱི་མཁན་བུ་དབུ་མཛད་བསོད་ནམས་དང༌། དཀོན་མཆོག་རྒྱལ་མཚན་གཉིས་ཀྱིས་ཆོས་ལུང་དང་བྱེ་རྫིང་སྟེ་ཚོགས་སྡེ་བཞིའི་ཆོས་སྡེ་བཏབ། དེ་ནས་བརྒྱུད་པ་ལ་སྟོད་འདུལ་དུ་གྲགས་ཏེ། བཀའ་བརྒྱུད་པ་དང་ས་སྐྱ་བ་སོགས་ཀྱི་སྡོམ་རྒྱུན་ཕལ་མོ་ཆེ་འདིའི་ལུགས་ཡིན། ཇོ་བོའི་སློབ་མ་གསང་ཕུའི་གདན་ས་འདེབས་པ་པོ། རྔོག་ལེགས་པའི་ཤེས་རབ་དབོན་རྔོག་ལོ་ཆེན་བློ་ལྡན་ཤེས་རབ་རྒྱ་གར་ཤར་ནུབ་ཏུ་ལོ་ཉེར་ལྔ་བཞུགས། འགྲན་ཟླ་མེད་པའི་མཁས་གྲུབ་ཆེན་པོར་གྱུར་ཏེ། དེའི་སློབ་བརྒྱུད་(༨༠)ཕྱ་པ་ཆོས་ཀྱི་སེངྒེ་ཞེས་རིག་པའི་རྩལ་བླ་ན་མེད་པས་ཚད་མ་བསྡུས་རའི་སྲོལ་ཐོག་མར་བཏོད་ཅིང༌། དེའི་རྗེས་སུ་གསང་ཕུའི་སེང་ཆེན་བརྒྱད་དུ་གྲགས་པ་སོགས་ཀྱིས་བསྟན་པ་ལ་བྱ་བརླབས་ཆེན་མཛད། 

			དགྱེས་མཛད་དངོས་བྱོན་མངའ་བདག་མར་པ་ཆོས་ཀྱི་བློ་གྲོས་འཕགས་ཡུལ་དུ་ལན་གསུམ་བྱོན། ཡོངས་སུ་གྲགས་པའི་པཎ་ཆེན་ནཱ་རོ་པ། མངའ་བདག་མཻ་ཏྲི་པ་གཙོས་མཁས་གྲུབ་དུ་མ་བསྟེན་ནས་སྤྱིར་གསང་སྔགས་རྒྱུད་སྡེ་བཞི། ཁྱད་པར་བཀའ་བབ་ཆེན་པོ་བཞིའི་གདམས་པའི་བཅུད་མཐའ་དག་བཞེས། གྲུབ་པ་ཆེན་པོའི་གོ་འཕང་བརྙེས། སློབ་བརྒྱུད་ཇེ་བཟང་དུ་འགྲོ་བ་དང༌། ཆོས་བརྒྱུད་ཆུ་བོའི་གཞུང་ལྟར་རིང་བའི་ལུང་བསྟན་ཐོབ། དེའི་སློབ་མ་ཀ་ཆེན་བཞི་སོགས་བྱོན་པའི་ནང་ནས་གཞུང་བཤད་ཆུ་བོའི་རྒྱུན་ལྟ་བུའི་བཀའ་བབ་རྔོག་སྟོན་ཆོས་སྐུ་རྡོ་རྗེ་ལ་བརྒྱུད་པ་རྐང་ཚུགས་པ་དུས་ཕྱིས་བར་བྱུང༌། གཏུམ་མོའི་བཀའ་བབ་རྗེ་བཙུན་མི་ལས་དཀའ་སྤྱད་དཔག་མེད་མཛད་ནས་གྲུབ་པ་བརྙེས་ཏེ། སློབ་མ་གྲུབ་རྟགས་མངོན་དུ་བརྙེས་པ་མཐའ་ཀླས་པ་ཞིག་བྱོན་པའི་གཙོ་བོ་ཟླ་བ་ལྟ་བུ་རས་ཆུང་རྡོ་རྗེ་གྲགས་པ་ཞེས་ལྕང་ལོ་ཅན་དུ་སྐུ་ལུས་མ་སྤངས་པར་གཤེགས་པ་དེའི་སློབ་མ་ཁྱུང་ཚང་རས་པ་དང༌། རྒྱལ་བ་ལོ་སོགས་བརྒྱུད། ཕྱིས་སུ་རས་ཆུང་ཉིད་ཀྱི་སྤྲུལ་པར་གྲགས་པ་གཙང་སྨྱོན་རུས་པའི་རྒྱན་ཅན་སོགས་ཀྱིས། (༨༡)སྲོལ་ཀ་ཆེར་ཕྱེས་པའི་རས་ཆུང་སྙན་བརྒྱུད་ཅེས་ཆོས་ལུགས་རྐང་ཚུགས་པ་དང༌། ངན་རྫོང་རས་པ་བྱང་ཆུབ་རྒྱལ་པོ་ལས་ཀྱང་ངན་རྫོང་སྙན་བརྒྱུད་དུ་གྲགས་པ་མཆེད་ཅིང༌། ཁྱད་པར་ཉི་མ་ལྟ་བུ་མཉམ་མེད་དྭགས་པོ་ཟླ་འོད་གཞོན་ནུའམ། རྒྱལ་བས་མདོ་ཡོངས་སུ་གྲགས་པ་གསུམ་དུ་ལུང་བསྟན་ཤིན་ཏུ་གསལ་བའི་དགེ་སློང་འཚོ་བྱེད་ཅེས་བྱེ་བ་དེ་ལ། སྤྱིར་དག་པའི་འཁོར་ལྔ་བརྒྱ། མ་དག་པའི་འཁོར་ལྔ་བརྒྱ་སོགས་འབྱུང་བ་སངས་རྒྱས་ཀྱིས་ལུང་བསྟན་པའི་ནང་ཚན་སྒོམ་ཆེན་བརྒྱད་བརྒྱར་གྲགས་པའི་གཙོ་བོར་གྱུར་པ་ཁམས་པ་མི་གསུམ་གྱིས་བཀའ་བརྒྱུད་རིན་པོ་ཆེ་དབུ་བརྙེས་ནས་བཟུང་མཉམ་མེད་དྭགས་པོ་བཀའ་བརྒྱུད་ཅེས་སྲིད་ཞིའི་ཁོང་ན་ཉི་ཟླ་ལྟར་གྲགས་ཏེ། དེ་ལའང་དབོན་སྒོམ་ཚུལ་ཁྲིམས་སྙིང་པོ་ནས་བཟུང༌། དྭགས་པོའི་གདན་ས་རབས་དང་རིམ་པར་བྱོན་པའི་དྭགས་པོ་བཀའ་བརྒྱུད་རྩ་བ་ཡིན་ལ། དབོན་སྒོམ་སློབ་མ་ཞང་གཡུ་དྲག་པ་བརྩོན་འགྲུས་གྲགས་པའི་ཆོས་བརྒྱུད་ལ་ཚལ་པ་བཀའ་བརྒྱུད་གྲགས་ཤིང༌། སྔར་དུས་ཚལ་གུང་ཐང་དུ་ཆོས་སྲིད་གཉིས་ཀ་བསམ་གྱིས་མི་ཁྱབ་པའི་ཕྲིན་ལས་ཅན་བྱུང༌། ཁམས་པ་དབུ་སེའམ་དཔལ་དུས་གསུམ་མཁྱེན་པའི་ཆོས་བརྒྱུད་ལ་ཀརྨ་བཀའ་བརྒྱུད་རིམ་པར་བྱོན། སངས་རྒྱས་འཁོར་བ་འཇིག་དངོས་ཁམས་པ་རྡོ་རྗེ་རྒྱལ་(༨༢)པོའམ་དཔལ་ལྡན་ཕག་མོ་གྲུ་པ་ལས་ཕག་གྲུ་བཀའ་བརྒྱུད་རིམ་པར་བྱོན་ཅིང་སློབ་མ་གྲུབ་ཐོབ་རྣམས་ལས་བཀའ་བརྒྱུད་ཆུང་བརྒྱད་དུའང་གྱེས་པ་དང༌། འབའ་རམ་པ་དར་མ་དབང་ཕྱུག་གི་སློབ་མ་རིམ་བྱོན་ལས་འབའ་རམ་བཀའ་བརྒྱུད་དུ་གྲགས་ཤིང༌། གྲུབ་ཐོབ་ཁྱད་པར་ཅན་དུ་མ་དང༌། རྒྱ་ནག་གི་བླ་མར་ཕེབས་པ་འགྲོ་མགོན་ཏི་ཤྲཱི་རས་པ་ཡང་བྱོན་ཞིང་ནང་ཆེན་དུ་སྔར་དུས་སྒོམ་སྡེ་རི་ཁག་བཅོ་བརྒྱད་ཀྱི་ཆོས་སྲིད་ཤིན་ཏུ་རྒྱས་པའང་འདིའི་ཆོས་བརྒྱུད་ལགས་ཏེ། དེ་བཞི་ནི་བཀའ་བརྒྱུད་ཆེ་བཞི་ཞེས་པ་དེ་ཡིན། དེ་ལས་ཀྱང་ཁྱད་པར་ཀརྨ་ཀཾ་ཚང་ནི་རྗེ་དུས་མཁྱེན་གྱི་སྤྲུལ་པའི་སྐུ་གཉིས་པ་གྲུབ་ཆེན་ཆོས་ཀྱི་བླ་མ་ཞེས་དཔལ་ས་ར་ཧ་དང་སྤངས་རྟོགས་དབྱེ་བ་རྡུལ་ཙམ་ཡང་མེད་པ་དེ་ཉིད། གདོད་མའི་དུས་ནས་རྒྱལ་བ་རྣམས་ཀྱི་ཕྲིན་ལས་པར་མགྲིན་གཅིག་ཏུ་དབང་བསྐུར་ཏེ་མཚན་དཔལ་ཀརྨ་པ་ཞེས་འོག་མིན་ཆེན་པོའི་ཞིང་ཁམས་རྒྱ་མཚོ་ཐམས་ཅད་ལ་མངོན་པར་གྲགས་པ་ཉིད། སླར་གདུལ་བྱ་ཐུན་མོང་བ་རྣམས་ཀྱི་སྣང་ངོར་མཚན་ཀྱི་ཡི་གེས་གསལ་བར་མཛད་པའི་རྒྱུ་མཚན་ལས་དཔལ་ཀརྨ་བཀའ་བརྒྱུད་ཞེས་གངས་ཅན་ལྗོངས་སུ་ཡོད་དོ་ཅོག་གི་ཐུབ་བསྟན་ཁང་བཟང་ལྟ་བུའི་དབུས་ན་རྒྱལ་མཚན་གྱི་ཏོག་ལྟར་མངོན་པར་མཐོ་བའི་གྲུབ་མཐའ་ཆེན་པོ་འདི་བྱུང༌། དེའང་སྤྱན་རས་གཟིགས་དབང་རྒྱལ་བ་ཀརྨ་པ་སྐུ་(༨༣)ཕྲེང་བཅུ་བཞི་བྱོན་པ་རྣམས་ཀྱི་རྣམ་ཐར་འཕྲིན་ལས་ནི་རྒྱ་དཀར་ནག །བོད་གངས་ཅན་ཀུན་ཏུ་ཡོངས་སུ་གྲགས་པ་ལྟར་ལ། དེ་ཉིད་ཀྱི་སློབ་མའི་ཚུལ་འཛིན་ཀྱང་ངོ་བོའི་ཆ་ནས་སྤངས་རྟོགས་ཡོན་ཏན་རྣམ་དབྱེར་མེད་པ་འོད་དཔག་མེད་མགོན་རྒྱལ་བ་ཞྭ་དམར་བ་སྐུ་ཕྲེང་བཅུ། ཕྱག་ན་རྡོ་རྗེ་རྒྱལ་ཚབ་དཔལ་འབྱོར་དོན་གྲུབ་ནས། ནོར་བུ་བཟང་པོ་སྔ་མ་ཡན་ཆད་གོ་ཤྲི་སྐུ་ཕྲེང་ལྔ། རྒྱལ་བ་བྱམས་པ་ཀྭ་ན་ཏིང་ཏཱའི་སི་ཏུ་ཆོས་ཀྱི་སྤྱན་ཅན་དྲུག་དང་པདྨའི་ལྗགས་ལྡན་དྲུག །གཞན་དཔལ་ལྡན་དཔའ་བོ་དང༌། ཏྲེའོ་རིན་པོ་ཆེ་ན་རིམ་སྟེ་ཡབ་སྲས་རྣམ་པ་ལྔ་ནི་ཨོ་རྒྱན་ཆེན་པོའི་གཏེར་ལུང་དུ་མ་ནས་ལུང་གིས་ཟིན་ཙམ་དུ་མ་ཟད་མཐོང་ཐོས་དྲན་རེག་ཐམས་ཅད་ཕྱིར་མི་ལྡོག་པའི་ས་ལ་སྦྱོར་བའི་བསྟོད་བསྔགས་ཆེ་བརྗོད་དུ་མ་མཛད། ལུང་གིས་ཟིན་ཀྱང་ཡོན་ཏན་དང་འགྲོ་དོན་མེད་པའི་གང་ཟག་རང་རྒྱུད་པ་མ་ཡིན་པར་མཁས་པའི་ཚུལ་བསྟན་པ་རྣམས་ནི་འཕགས་ཡུལ་གྱི་ཤིང་རྟ་ཆེན་པོ་རྣམས་དང་རྣམ་དབྱེར་མེད་པ་གྲུབ་པའི་ཚུལ་བསྟན་པ་རྣམས་ཀྱང་ལམ་རྟགས་ཕྱོགས་རེ་ལ་གྲུབ་པར་རློམ་བ་མ་ཡིན་པར་རྡོ་རྗེ་སློབ་དཔོན་ཆེན་པོའི་གོ་འཕང་བརྙེས་པ། དེའང་ཚུལ་མཐོང་གི་ངོར་མཛད་ཚུལ་ཤས་ཆེ་ཆུང་ཙམ་ལས་དོན་དུ་མཁས་ལ་གྲུབ་ཅིང་གྲུབ་ལ་(༨༤)མཁས་པ་ཁོ་ན་ལས་ཕྱོགས་རེ་བ་མ་ཡིན་པ་དེའི་དོན་གྱིས་འཕྲིན་ལས་ཀྱང་རང་རང་སོ་སྐྱེ་ཐུན་མོང་བའི་ངོར་ཡང་ཛམ་བུ་གླིང་གི་ཕྱོགས་དང་མཐའ་ཐམས་ཅད་དུ་འགྲོ་དོན་རྟག་ཁྱབ་ལྷུན་གྲུབ་ཏུ་མཛད་པ་འདི་ལགས། དེ་ལས་རྗེ་ལྔ་པ་དེ་བཞིན་གཤེགས་པའི་དངོས་སློབ་མཁའ་འགྲོའི་སྙིང་ཏིག་གི་གྲུབ་ཐོབ་རྨ་སེ་བློ་གྲོས་རིན་ཆེན་ལ་བདེ་མཆོག་མཁའ་འགྲོའི་སྙན་བརྒྱུད་ནོར་བུ་སྐོར་གསུམ་གྱི་བཀའ་བབ། སངས་རྒྱས་ཞིག་ཆེན་གྱི་ཡེ་ཤེས་ཀྱི་སྐུས་རྗེས་སུ་བཟུང་ནས་ཚོགས་གར་ཆེན་པོའི་སྲོལ་བཏོད། ཟུར་མང་གི་གདན་ས་ཆེན་པོ་བཏབ་པས་ཟུར་མང་བཀའ་བརྒྱུད་དང༌། རྗེ་དགུ་བའི་ཐུགས་སྲས་ཞྭ་དམར་དྲུག་པ་གར་དབང་ཆོས་ཀྱི་དབང་ཕྱུག་གི་སློབ་མ་ཀརྨ་ཆགས་མེད་དེ་ཉིད་གསར་རྙིང་དཀྱིལ་འཁོར་རབ་འབྱམས་ཀྱི་བསྙེན་སྒྲུབ་རྣམ་བཞི་མཐར་ཕྱིན། བསྐྱེད་རྫོགས་ལ་བརྟན་པ་ཆེན་པོ་ཐོབ། གཏེར་ཆེན་མང་པོའི་ཆོས་བདག་ཏུ་མངའ་གསོལ་ཐུགས་བསྐྱེད་ཁྱད་པར་ལས་དམ་ཆོས་ཀྱི་ཕྲིན་ལས་གྲུབ་མཐའ་ཡོངས་ལ་ཁྱབ་པ་དེའི་ཆོས་བརྒྱུད་ལ་གདན་སའི་མཚན་ལས་གནས་མདོ་བཀའ་བརྒྱུད་དུ་གྲགས་ཏེ། དེ་གཉིས་ནི་ཀཾ་ཚང་གི་ཡན་ལག་བཀའ་རྙིང་ཆུ་བོ་གཅིག་འདྲེས་ཀྱི་གྲུབ་མཐའ་ད་ལྟའང་རང་རྐང་ཚུགས་པ་བཞུགས་ཤིང༌། གཞན་ཡང་ཡབ་སྲས་དེ་དག་གི་སློབ་མ་མཚུར་ཕུ་འཇམ་དབྱངས་ཆེན་པོ། ཀརྨ་ཕྲིན་ལས་གཉིས་པ། (༨༥)ཞ་ལུ་ལོ་ཙཱ། དྭགས་རམ་པ། རྗེ་དབོན་ཀརྨ། འབེ་ལོ་ཚེ་དབང་ཀུན་ཁྱབ་སོགས་བཤད་པ་གཙོ་བོར་མཛད་པའི་མཁས་པ་ཆེན་པོ་རྣམས་དང༌། གཉན་རས་དགེ་འདུན་འབུམ། ཡང་རིའི་རྟོགས་ལྡན་བརྒྱད་ཅུ། རྗེ་བན་སྒར་བ། སངས་རྒྱས་མཉན་པ་གྲུབ་ཆེན། ཨེ་བ་དྲུང་ཡིག་པ། སྟག་ཚང་ཡང་དག །ཙཱ་རི་རྟོགས་ལྡན། བམ་སྟེང་སྤྲུལ་སྐུ་སོགས་མཆོག་གི་དངོས་གྲུབ་ཉམས་འོག་ཏུ་ཆུད་པའི་གྲུབ་ཐོབ་སྟེ། མཁས་པ་དང་གྲུབ་པའི་ཚོགས་དེང་སང་གི་བར་རྒྱུན་མ་ཆད་པས་བསྟན་པ་དང་འགྲོ་བའི་དོན་མཛད་བཞིན་པའོ། །གདན་ས་ནི་སྟོད་ལུང་མཚུར་ཕུ། ཀརྨ་རི་གླིང༌། ཀཾ་པོ་གནས་ནང་སྟེ་སྐུ་གསུང་ཐུགས་ཀྱི་འཁོར་ལོ་གསུམ། ཤར་ཕྱོགས་སྤུངས་རི་དང༌། ཏྲེ་ཀཾ་ཁྱིམ་ཡོན་ཏན་གྱི་གནས། འབར་ར་དང་གྲྭ་མ་གྲུ་བཞི་ཕྲིན་ལས་ཀྱི་གནས་ཏེ། དེ་ལས་གྱེས་པའི་དགོན་གནས་གཙུག་ལག་གིས་ས་ཆེན་པོའི་ཁོང་ཐམས་ཅད་ཁྱབ་ཅིང༌། དེང་སང་ནི་བསྟན་པ་སྤྱི་སྙིགས་མའི་སྐབས་སུ་སོང་ཞིང་གདན་ས་ཕལ་ཆེར་ཉམས་གུད་དུ་གྱུར་མོད། ཀུན་མཁྱེན་ཆོས་ཀྱི་འབྱུང་གནས་སྐུ་གོང་འོག་གཉིས་ཀྱི་བཀའ་དྲིན་ལ་བརྟེན་ནས་བསྟན་པའི་མོ་རོ་མདོ་ཁམས་ནས་བསླང་བས་ཀརྨ་བཀའ་བརྒྱུད་ཀྱི་བཤད་སྒྲུབ་གཞིར་བཞེངས་གསོས་ཤིང༌། དཔལ་སྤུངས་ཐུབ་བསྟན་ཆོས་འཁོར་(༨༦)གླིང་ཉིད་ཆུ་བརྒྱའི་མགོ་བོར་གྱུར་ཏོ། །མཉམ་མེད་དྭགས་པོའི་སློབ་མ་གསལ་སྟོང་ཤོ་སྒོམ་གྲུབ་པའི་དབང་ཕྱུག་ཆེན་པོར་གྱུར་ཅིང༌། མི་མ་ཡིན་འདུལ་བའི་ཕྲིན་ལས་ཅན་དུ་ལུང་བསྟན་པ་ལྟར་འགྲོ་དོན་མཐའ་ཡས་པ་བསྐྱངས། སྔ་དུས་ཆོས་བརྒྱུད་ཀྱང་ཁ་ཤས་བྱུང་ལ། དེང་སང་ཆོས་བརྒྱུད་མེད་ཅིང་གདུང་མི་གཡེལ་ཕུག་ཏུ་བཞུགས་བར་འདུག །རྗེ་ཕག་མོ་གྲུ་པའམ་ཁམས་པ་རྡོ་རྗེ་རྒྱལ་པོས་དང་པོ་ས་ཆེན་ལས་ཆོས་གསན་ཞིང༌། བོད་ཀྱི་ལུགས་ཀྱི་མཁས་གྲུབ་ཆེན་པོར་གྱུར་ཀྱང་རྟོགས་པའི་ངོ་བོ་ལ་ཐུགས་མ་ཆེས་ཏེ། མཉམ་མེད་དྭགས་པོའི་མདུན་དུ་བྱོན་པས་མཇལ་བ་ཙམ་གྱིས་ཆོས་ཉིད་ཀྱི་བདེན་པ་གཟིགས་ཏེ་སློབ་མ་བརྒྱད་བརྒྱ་ལས་གདུགས་ཐོགས་ལྔ་བརྒྱ་སོགས་བྱུང་བའི་གྲལ་ནས་བུ་ཆེན་འགའ་ཞིག་གིས་གདན་ས་ཟུར་དུ་བསྐྱངས་པ་ལས། བཀའ་བརྒྱུད་ཆུང་བརྒྱད་དམ། ཟུང་བཞི་ཡ་བརྒྱད་ཅེས་པ་དེ་བྱུང་བ་ཡིན་ཅིང༌། དེའང་གདན་ས་ཆེན་པོ་ཕག་མོ་གྲུར་གྲུབ་ཐོབ་ཟམ་མ་ཆད་པ་དང༌། ཧོར་དང་རྒྱ་ནག་གི་ལས་ཀ་ཆེན་པོ་ལ་དབང་བསྐྱུར་བའི་སྡེ་སྲིད་ཀྱང་དུས་ཕྱིས་བར་བྱུང༌། དེ་ལས་གྱེས་པ་འབྲི་སྟག་གཉིས། ཁྲོ་གླིང་གཉིས། སྨར་ཡེལ་གཉིས། གཡམ་ཤུག་གཉིས་ཞེས་སུ་གྲགས་པའི་དང་པོ་རྟེན་འབྲེལ་མཐར་ཕྱིན་སྐྱོབ་པ་འཇིག་རྟེན་གསུམ་མགོན་གྱིས་འབྲི་གུང་གདན་ས་བཏབ། གྲུབ་ཐོབ་གཉོས་མགར་ཆོས་གསུམ། (༨༧)འབྲི་གུང་གླིང་པ་སོགས་སློབ་མ་ཁྲི་ཚོ་བཅོ་བརྒྱད་འདུས་པར་གྲགས། རི་ཐམས་ཅད་འབྲི་གུང་རི་པ། ཐང་ཐམས་ཅད་འབྲི་གུང་ཐང་པར་གྲགས་པའི་ཁ་གཏམ་དུ་གླེང་བའི་དར་རྒྱས་བྱུང༌། ཕྱིས་སུ་ཆོས་རྒྱལ་རིན་ཆེན་ཕུན་ཚོགས་ཡབ་སྲས་ཀྱི་སྐུ་རིང་ནས་གཏེར་ཁ་གསར་རྙིང་གི་རིང་སྲོལ་ཡང་དར་བར་གྱུར། གཉིས་པ་མོས་གུས་མཐར་ཕྱིན་སྟག་ལུང་ཐང་པ་བཀྲ་ཤིས་དཔལ་ཅེས་པ་དེས་སྟག་ལུང་གི་གདན་ས་བཏབ་ཅིང༌། ད་ལྟའང་ཆོས་བརྒྱུད་ཟམ་མ་ཆད་པ་དང༌། སངས་རྒྱས་དབོན་གྱིས་སྟག་ལུང་མར་ཐང་གི་གདན་ས་མཛད་ཅིང༌། ཆོས་སྐུ་ཨོ་རྒྱན་མགོན་པོ་སོགས་སྐྱེས་མཆོག་ཁྱད་པར་ཅན་མང་དུ་བྱོན། ཕྱིས་མཁར་དྲུང་མཚོ་སྐྱེས་རྡོ་རྗེའི་སྐུ་རིང་ནས་བཟུང་བཀའ་དགོངས་ཕུར་གསུམ་སོགས་དང༌། རང་གླིང་སོགས་སྔགས་རྙིང་མ་བཀའ་གཏེར་གྱི་གཞུང་ཆེན་པོ་ཡང་ཚུགས་པ་ཡིན་ནོ། །གསུན་པ་རྒྱལ་ཚ་ཀུན་ལྡན་རས་བས་ཁྲོ་ཕུའི་གདན་ས་བཏབ། དེའི་ཚ་བོ་ཁྲོ་ཕུ་ལོ་ཙཱ་བ་བྱམས་པ་དཔལ་གྱིས་མི་ཏྲ་ཛོ་ཀི་དང༌། བུདྡྷ་ཤྲཱི། ཁ་ཆེ་པཎ་ཆེན་གསུམ་སྤྱན་དྲངས། བྱམས་ཆེན་མཐོང་གྲོལ་ཆེན་པོ་བཞེངས། དབོན་བརྒྱུད་བཞི་ལྔའི་མཚམས་ཀུན་མཁྱེན་བུ་སྟོན་རིན་པོ་ཆེ་བྱོན། རྒྱུད་སྡེ་སྤྱི་དང་ཁྱད་པར་ཡོ་ག་ལ་བཤད་སྒྲུབ་རྩལ་དུ་བཏོན་ནས་བུ་ལུགས་ཞེས་པའི་ཆོས་བརྒྱུད་ཁྱད་པར་ཅན་དེ་བྱོན། པཎ་(༨༨)ཆེན་ཤཱཀྱ་ཤྲཱིའི་གསོལ་ཞལ་ནང་རྟེན་དུ་ཡོད་པའི་གདན་ས་ཆགས་པས་ཞ་ལུ་བ་ཞེས་སུ་གྲགས་པའང་བཤད། བཞི་པ་རྒྱ་གར་གྱི་ཆུ་བོ་གངྒཱ་ཚུན་ལ་རྟོགས་པ་མཐོ་བར་གྲགས་པའི་གྲུབ་ཐོབ་གླིང་རྗེ་རས་པ་ནི། བཞུགས་སའི་མཚན་ལ་རྣ་ཕུ་རས་པ་ཡང་གྲགས་པ་དེའི་སློབ་མ་གྲུབ་ཐོབ་གཙང་པ་རྒྱ་རས་ལ་བུ་སློབ་བསམ་གྱིས་མི་ཁྱབ་པ་འདུས་པས་འཁོར་འགྱེད་ལན་གསུམ་མཛད་པས་བྱ་རྒོད་པོའི་ཉིན་ལམ་བཅོ་བརྒྱད་ཚུན་ཆད་དཔལ་ལྡན་འབྲུག་པའི་བསྟན་པས་ཁྱབ་པར་གྲགས་ཤིང༌། དེའང་དཔལ་ལྡན་དུས་གསུམ་མཁྱེན་པས་ལུང་བསྟན་པ་ལྟར། འབྲུག་ར་ལུང་གི་གདན་ས་བཏབ་པས་དཔལ་ལྡན་འབྲུག་པ་ཞེས་པའི་མཚན་སྙན་འཇིག་རྟེན་ཁམས་ན་རླུང་ལྟར་གྲགས་ཤིང༌། དེའི་བུ་ཆེན་གྱི་གྲལ། རྗེ་རྒོད་ཚང་པ་མགོན་པོ་རྡོ་རྗེ་ལས་སྟོད་འབྲུག །རྒྱལ་བ་ལོ་རས་དར་མ་དབང་ཕྱུག་ལས་སྨད་འབྲུག །དབོན་བརྒྱུད་ལས་རྒྱ་རས་སེང་གེ་དགུ་ཚར་དུ་གྲགས་པའི་བར་འབྲུག །འབའ་ར་རྒྱལ་མཚན་བཟང་པོ་ལས་འབར་ར་བཀའ་བརྒྱུད། རྗེ་ངག་དབང་རྣམ་རྒྱལ་གྱིས་མོན་པ་ཚོ་བཞི་གྲུབ་རྟགས་ཀྱིས་དབང་དུ་བསྡུས་ཏེ་ཆོས་སྲིད་ཀྱིས་ཁྱབ་པ་ལྷོ་འབྲུག་སོགས་བྱུང་སྟེ། མདོར་ན་མི་ཕྱེད་འབྲུག་པ། འབྲུག་ཕྱེད་སྤྲང་པོ། སྤྲང་ཕྱེད་གྲུབ་ཐོབ་ཅེས་ཁ་གཏམ་དུའང་གྲགས་པ་བྱུང༌། ལྔ་པ་སྨར་པ་གྲུབ་ཐོབ་ཤེས་རབ་སེང་གེའི་(༨༩)སློབ་བརྒྱུད་ལས་རྒྱལ་བ་ཡང་དགོན་ཡེ་ཤེས་རྒྱལ་མཚན། རིན་ཆེན་གླིང་པ། སྤང་མཁན་ཆེན་འོད་ཟེར་བླ་མ། འགོ་མགོན་ཤིང་མགོ་རས་པ་སོགས་སྐྱེས་ཆེན་ཁྱད་པར་ཅན་མང་དུ་བྱོན་ཞིང༌། ཕྱིས་ནས་དེའི་ཆོས་བརྒྱུད་སྟག་བུ་བླ་མ་རྣམས་ཀྱིས་བཟུང་བའི་དེང་སང་དཔལ་ཡུལ་བལ་བྱིན་རླབས་རྒྱུན་ཆུ་བོ་གཅིག་འདྲེས་སུ་ཡོད་དོ། །དྲུག་པ་ཡེལ་པ་གྲུབ་ཐོབ་ཡེ་ཤེས་བརྩེགས་པ་གང་དེས་ལྷོ་ཡེལ་ཕུག །བྱང་རྟ་རྣ་སོགས་ཆགས་བཏབ། གླིང་རྗེ་རྣམས་ཀྱིས་བླ་མར་བཀུར་ཞིང་ཕ་ཟོག་རྟེན་དང་གོ་མཚོན་ཚང་མའང་ཕུལ་བ་ད་ལྟ་རྟ་རྣ་རུ་ཡོད་ཅིང༌། སྔར་ཆོས་བརྒྱུད་དར་རྒྱས་བྱུང་ཡང་བར་ལམ་དུས་དབང་གིས་ཆོས་ལུགས་རྙོག་པ་ཅན་དུ་གྱུར་པ་དེང་སང་སི་ཏུ་པདྨ་ཉིན་བྱེད་དབང་པོའི་བཀའ་དྲིན་གྱིས་བྱང་རྟ་རྣ་ཀཾ་ཚང་གི་ཆོས་བརྒྱུད་ཁ་གཙང་དུ་བཞུགས་པ་ལགས། བདུན་པ་ཟར་བ་སྐལ་ལྡན་ཡེ་ཤེས་སེང་གེའི་ཆོས་བརྒྱུད་གྲུབ་ཐོབ་དང་གཡའ་བཟང་སྡེ་སྲིད་དུ་གྲགས་པའི་སྟོབས་འབྱོར་ཅན་བརྒྱུད་མར་བྱུང་བ་དང༌། བརྒྱད་པ་མཉམ་མེད་གྱེར་སྒོམ་ཆེན་པོས་སྙི་ཕུ་ཤུག་གསེབ་བཏབ་པའི་ཆོས་བརྒྱུད་ཁྱད་པར་ཅན། ཕྲིན་ལས་ཀྱང་མཐའ་ཡས་པ་བྱུང་རུང༌། དེང་སང་ཆོས་བརྒྱུད་རྐང་ཚུགས་པ་བཞུགས་པ་མ་ཐོས་ལགས། དེ་ལྟར་དང་པོའི་གྱེས་གཞི་གྲུབ་ཐོབ་བརྒྱད་ཀའང་གོང་སྨོས་ལྟར་(༩༠)བདེ་གཤེགས་ཕག་མོ་གྲུ་པའི་སློབ་མ་ཁོ་ན་ལགས་སོ། །ཡང་མཁས་གྲུབ་ཁྱུང་པོ་རྣལ་འབྱོར་དུ་གྲགས་པ་དེ་ཉིད་དང་པོ་བོན་ལ་ཞུགས། བར་དུ་རྙིང་མ་མཛད་ཀྱང་ཆོས་ཀྱིས་ཐུགས་མ་ཚིམས་ནས་དགུང་ལོ་ལྔ་བཅུའི་སྟེང་ན་རྒྱ་གར་དུ་ཕེབས་ཏེ་ཡེ་ཤེས་ཀྱི་མཁའ་འགྲོ་ནི་གུ་མ་དང༌། སུ་ཁ་སིདྡྷི་གཙོས་མཁས་གྲུབ་བརྒྱ་དང་ལྔ་བཅུའི་ཐུགས་བཅུད་རྫོགས་པར་བཞེས་ཏེ་གྲུབ་པ་ཐོབ་པའི་ཚུལ་འཕགས་ཡུལ་གྱི་ལཱུ་ནག་དྲིལ་གསུམ་དང་མཉམ། བོད་ཀྱི་ལྗོངས་སུ་སྔ་འགྱུར་སྐབས་རྗེ་འབངས་ཉེར་ལྔ་དང༌། ཕྱི་འགྱུར་སྐབས་འདི་དང་མཉམ་པའི་མཁས་ཤིང་གྲུབ་པ་རྫུ་འཕྲུལ་ཕྲིན་ལས་ཐམས་ཅད་ལ་མངའ་བརྙེས་པ་ནི་མ་བྱོན་པ་ལྟ་བུ་ཡིན། དེའི་སློབ་མ་རྨོག་ལྕོག་པ་དབོན་སྟོན་སྐྱེར་སྒང་བ། གཉན་སྟོན། སངས་རྒྱས་སྟོན་པ་ཡན་ཆད་ལ་ཤངས་པ་རིན་ཆེན་བདུན་བརྒྱུད་ཅེས་སྐྱེ་བ་གཅིག་གིས་ཐོགས་པའི་བྱང་ཆུབ་སེམས་དཔའ་ཤ་སྟག་བྱོན་ཞིང༌། མཁས་གྲུབ་རྣམ་གསུམ་ཁྱུང་པོ་ཚུལ་མགོན་གྱི་སྐུ་རིང་ནས་སྙན་བརྒྱུད་རྣམས་ཡི་གེར་བཀོད་ཅིང༌། བརྒྱུད་འཛིན་རང་རྐང་རྨོག་ལྕོག་ཏུ་ད་ལྟའང་བཞུགས། ཆོས་བརྒྱུད་ནི་ཀར་དགེ་ས་སྐྱ་ཇོ་ཞལ་ཐམས་ཅད་ལ་འདྲེས་པ་དང༌། ཁྱད་པར་ཇོ་ནང་རྗེ་བཙུན་ཀུན་དགའ་གྲོལ་མཆོག་ལ་མཁའ་འགྲོ་ནི་གུས་ཞལ་གཟིགས་ཏེ་གདམས་པ་གནང་བའི་ཉེ་བརྒྱུད་དུའང་གྱུར་ལ་གདམས་པ་འདི་(༩༡)འཛིན་པའི་སྐྱེས་ཆེན་ད་ལྟའང་བཞུགས་བཞིན་པ་ལགས་ལ། དེ་ནི་ཤངས་པ་བཀའ་བརྒྱུད་ཚུལ་མདོར་བསྡུས་ཡིན་ནོ།། 

			༈ །།ས་སྐྱ་པ་ནི་འཇམ་དབྱངས་སྤྲུལ་པ་གཡུ་རིང་ནས་གཡའ་སྤང་སྐྱེས་ཡན་ཆད་ལྷའི་གདུང་རབས་ལྔ། དེས་ཁབ་ཀྱི་དོན་དུ་སྲིན་དང་འཁོན་བས་སྲས་འཁོན་བར་སྐྱེས་ནས་བཟུང་འཁོན་གྱི་གདུང་ཞེས་མིང་དུ་ཆགས་ཤིང༌། འཁོན་དཀོན་མཆོག་རྒྱལ་པོས་གདན་ས་ཐོག་མར་བཏབ་ཅིང་དེའི་སྲས་ས་ཆེན་ཀུན་དགའ་སྙིང་པོས་ལ་སྟོད་ས་སྐྱའི་ཆོས་གྲྭ་མཛད་པས་ས་སྐྱ་པ་ཞེས་མཚན་དུ་གྲགས། མདོ་སྔགས་རྒྱ་མཚོ་ལྟ་བུ་མཁྱེན་ཅིང་ཁྱད་པར་གྲུབ་ཆེན་བིརྦ་པའི་གདམས་ངག་ལམ་འབྲས་བུའི་སྐོར་ཐུན་མོང་མ་ཡིན་པའི་བཀའ་བབ། དེའི་སྲས་རྗེ་བཙུན་བསོད་ནམས་རྩེ་མོ་སྐུ་ལུས་མ་སྤངས་པར་མཁའ་སྤྱོད་དུ་གཤེགས། དེའི་གཅུང་གྲགས་པ་རྒྱལ་མཚན་རྡོ་རྗེ་སློབ་དཔོན་ཆེན་པོར་གྱུར། དེའི་ཚ་བོ་རྗེ་བཙུན་ས་སྐྱ་པཎ་ཆེན་དང༌། འགྲོ་མགོན་ཆོས་རྒྱལ་འཕགས་པ་གཉིས་ནི་བསྟན་པ་ཡོངས་རྫོགས་ཀྱི་བཤེས་གཉེན་ཆེན་པོ་སྟེ་རྣམ་ཐར་རྒྱ་བོད་ཀུན་ལ་གྲགས། དེ་ལྔ་ལ་གོ་མ་རྣམ་ལྔ་ཟེར། དེའི་དབོན་བརྒྱུད་དཔལ་ལྡན་བསོད་ནམས་རྒྱལ་མཚན་དང༌། ཐེག་ཆེན་ཆོས་རྗེ་ཀུན་དགའ་བཀྲ་ཤིས་ཏེ་དེ་བདུན་པོ་ལ་ཨོ་རྒྱན་ཆེན་པོས་ལུང་བསྟན་པའི་འཇམ་དབྱངས་བདུན་བརྒྱུད་དུ་(༩༢)གྲགས་ཤིང༌། འགྲོ་མགོན་ཆོས་འཕགས་ལ་ཧོར་རྒྱལ་པོས་ནུབ་གཅིག་གི་དབང་ཡོན་ལ་བོད་ཆོལ་ཁ་གསུམ་ཕུལ་བས་སྡེ་སྲིད་ཀྱི་སྟོབས་འབྱོར་ཡང་འགྲན་ཟླ་བྲལ་བ་བྱུང་བའི་གདུང་རབས་རིམ་ཅན་ད་ལྟ་ཡང་བཞུགས་བཞིན་པ་ལགས། ས་སྐྱ་དཔལ་ལྡན་བླ་མའི་སློབ་བརྒྱུད་ཐ་དད་དུ་གྱེས་པ་ལས། ངོར་གོང་ཚར་གསུམ་ཕྱིས་སུ་བྱུང་སྟེ། དེའང་བྲག་ཐོག་པ་བསོད་ནམས་བཟང་པོའི་སློབ་མ་ཀུན་དགའ་རྣམ་རྒྱལ་དཔལ་བཟང་པོས་གངས་དཀར་རྡོ་རྗེ་གདན་དར་རྒྱས་སུ་སྤེལ་བ་ལས་གོང་དཀར་བ་བྱུང༌། ཤར་ཆེན་ཡེ་ཤེས་རྒྱལ་མཚན་གྱི་རྩ་བའི་སློབ་མ་ངོར་ཆེན་རྡོ་རྗེ་འཆང་ཀུན་དགའ་བཟང་པོས་ངོར་ཨེ་ཝཾ་ཆོས་ལྡན་གྱི་གདན་ས་བཏབ། མཁས་བཙུན་བཟང་གསུམ་གྱིས་ཕྱུག་པའི་ཁྲི་རབས་རིམ་པར་བྱོན་པ་ལ་ངོར་པ་ཞེས་གྲགས། སྤྱིར་སྔགས་ལ་མཁས་པ་ཀུན་དགའ་རྣམ་གཉིས། མདོ་ལ་མཁས་པ་གཡག་རོང་རྣམ་གཉིས། གཉིས་ཀ་ལ་མཁས་པ་གོ་ཤཱཀ་རྣམ་གཉིས་ཞེས་སུ་གྲགས་པའི་སྐྱེས་ཆེན་དེ་དག་གི་གསུང་སྲོལ་འཛིན་པ་རྣམས་ལས་དཔལ་ས་ངོར་གྱི་རིང་ལུགས་འཕེལ། རྡོ་རིང་ཀུན་སྤང་པ་ཆེན་པོའི་སློབ་མ་ཚར་ཆེན་བློ་གསལ་རྒྱ་མཚོའི་གསུང་འཛིན་མཁྱེན་བརྩེའི་དབང་ཕྱུག་དང༌། མང་ཐོས་ཀླུ་སྒྲུབ་སོགས་ཀྱི་སྐུ་རིང་ནས་ཚར་པ་ཞེས་ཆོས་བརྒྱུད་ཟུར་དུ་བྱུང་ཞིང༌། རྗེ་བཀའ་འགྱུར་བ་དང་(༩༣)གནས་གསར་བ་སོགས་སྐྱེས་ཆེན་ཁྱད་པར་ཅན་མང་དུ་བྱོན་ལ། དེང་སང་ཡང་ཡར་ལུང་གི་གདན་ས་འཛིན་པར་བཞུགས་བཞིན་པ་དང༌། རྫོང་ཆུང་པ་ལས་ཀྱང་ལམ་འབྲས་ཚོགས་བཤད་ཀྱི་སྲོལ་ཀ་ཟུར་དུ་བྱེ་བའི་རྫོང་པར་གྲགས་པ་ཡང་བྱུང་ངོ། །འཕགས་ཡུལ་གྱི་གྲུབ་ཐོབ་ཆེན་པོ་ལྔ་བཅུ་རྩ་བཞིའི་ཐུགས་བཅུད་རྫོགས་པར་ལོངས་ནས་གྲུབ་པ་ཆེན་པོའི་ས་ལ་གཤེགས་པ་རྗེ་བཙུན་དམ་པ་སངས་རྒྱས་བོད་དུ་ལན་ལྔར་ཕེབས་པའི་གཉིས་པ་ལ་ཞང་ཞུང་གླིང་ཁ་བ་དང༌། ཁྲོ་ཚང་བོན་པོ་འབྲུག་ལྷ། བཞི་པར་རྨ་སོ་ཀཾ་གསུམ། ལྔ་པར་ཤར་ན་དམ་པ་ཕྱག་ཆེན། ལྷོ་ན་རྡོ་རྗེ་ཀྲོ་དྷ། ནུབ་ན་དམ་པ་ཕྱར་ཆུང༌། བྱང་ན་དམ་པ་ཀུན་དགའ་ཞེས་སྒོ་བཞིའི་རྣལ་འབྱོར་བཞིར་གྲགས་པ་སོགས་རྗེས་སུ་བཟུང་བའི་གདམས་ངག་རྣམས་ཀྱི་གཙོ་བོ། དམ་ཆོས་སྡུག་བསྔལ་ཞི་བྱེད་གནང༌། རྟེན་འབྲེལ་གྱི་གདམས་པས་འགྲོ་དོན་རྒྱ་ཆེར་མཛད་པའི་རྒྱུན་ལ་ཞི་བྱེད་སྔ་ཕྱི་བར་གསུམ་དུ་གྲགས་ཤིང༌། དིང་རི་ཀུན་སྤང་ཆེན་པོ་སོགས་ཀྱིས་གདམས་པའི་རྒྱུན་བཟུང་བས་དེང་སང་གི་བར་དུ་བཞུགས་སོ། །ཡང་དམ་པ་རྒྱ་གར་གྱིས་སྐྱོ་སྟོན་སྐུ་མཆེད་ལ་དམ་ཆོས་བདུད་ཀྱི་གཅོད་ཡུལ་གནང༌། སྐྱོ་བསོད་ནམས་བླ་མས་མ་གཅིག་ལ་གནང་བའི་ཕོ་གཅོད་དང༌། ཡུམ་ཆེན་མོའི་སྤྲུལ་པ་མ་གཅིག་ལབ་ཀྱི་སྒྲོན་མ་དེ་(༩༤)ཉིད་དོན་དམ་དུ་རྡོ་རྗེ་བཙུན་མོ་རྒྱལ་བ་ཐམས་ཅད་སྐྱེད་པའི་ཡུམ་དངོས་ཡིན་ཀྱང་ཀུན་རྫོབ་སྣང་ཚུལ་ཙམ་དུ་ཤེས་རབ་ཀྱི་ཕ་རོལ་ཏུ་ཕྱིན་པ་ལས་རྟོགས་པ་འཁྲུངས་ཤིང་གྲུབ་པ་ཐོབ་པའི་ཚུལ་བསྟན་ཏེ་གཅོད་ཡུལ་གྱི་གདམས་པ་རྩལ་འདོན་དུ་སྤེལ་བར་མཛད་པ་ནི་མོ་གཅོད་དུ་གྲགས་ལ། མ་གཅིག་གི་རིགས་ཀྱི་སྲས་རྒྱལ་བ་དོན་གྲུབ་དང༌། ཐོད་སྨྱོན་བསམ་འགྲུབ། ཆོས་ཀྱི་སྲས་སྐྱེ་མེད་དགའ་ཡན་སོགས་སྲས་པོ་བཞི། སྲས་མོ་བཞི། རང་དང་མཉམ་པ་བརྒྱད་དུ་གྲགས་པའི་སློབ་བརྒྱུད་ལས་འགྲོ་དོན་ནམ་མཁའ་དང་མཉམ་པ་བྱུང་ཞིང༌། ཤ་ཟའི་ཕྲ་མན་ལྕོག་ལ་སྒྲོན་འདུལ་བའི་ཆེད་དུ་མ་གཅིག་ཉིད་ལ་འདུལ་རྡོ་རྗེ་སྒྲོན་མར་སྤྲུལ་ཏེ་ཞུ་དག་གི་ཐེབས་སུ་སྦས་པའི་གཅོད་དཔེ་རྣམས་གཏེར་ནས་བཞེས་པ་ལ་གཏེར་གཅོད་ཅེས་པ་བྱུང་བ་དང༌། ཕྱིས་སུ་རྒྱལ་ཐང་བསམ་གཏན་འོད་ཟེར་ལམ་གཅིག་དངོས་ཀྱིས་གདམས་པ་གནང་བས་གཅོད་རྒྱལ་ཐང་ལུགས་སྲོལ་ཟུར་པ་དང༌། དྲུང་པ་རི་པ་ཡབ་སྲས་སོགས་བཀའ་བབ་ཀྱི་བརྒྱུད་པ་མང་དུ་བྱོན་ཡང་ཁྱད་པར་གྱི་བཀའ་བབ་ནི་ཐམས་ཅད་མཁྱེན་པ་རང་བྱུང་ཞབས་ལ་མངའ་བས། དེ་ནས་བརྒྱད་པའི་གཅོད་བརྒྱུད་ཟུར་མང་ལུགས་སྲོལ་ད་ལྟ་ཡང་ཕྱག་ལེན་ཉམས་བཞེས་དར་རྒྱས་སུ་བཞུགས་པ་འདི་ཁོ་ན་བྱིན་རླབས་ལྷག་པར་ཆེའོ། །གཙང་ནག་རྒྱལ་གྱི་དབེན་གནས་ཇོ་མོ་ནང་དུ་ཀུན་སྤང་(༩༥)ཆེན་པོ་ཐུགས་རྗེ་བརྩོན་འགྲུས། བྱང་སེམས་རྒྱལ་བ་ཡེ་ཤེས། མཁས་བཙུན་ཡོན་ཏན་རྒྱ་མཚོ་རྣམས་ཀྱིས་རིམ་པར་རྡོ་རྗེ་རྣལ་འབྱོར་གཙོ་བོར་གྱུར་པའི་མདོ་སྔགས་བཤད་སྒྲུབ་རྒྱ་ཆེར་མཛད། དེ་རྗེས་ཀུན་མཁྱེན་དོལ་པོ་ཤེས་རབ་རྒྱལ་མཚན་གདན་སར་ཕེབས་ཏེ་རྫོགས་ལྡན་ཆོས་མཆོག་གཞན་སྟོང་དབུ་མ་སེང་གེའི་སྒྲ་ཆེན་པོ་བསྒྲགས། རྡོ་རྗེའི་རྣལ་འབྱོར་གྱི་ལམ་སྲོལ་ཆེན་པོ་ཕྱེས། སློབ་མའི་ཐུ་བོ་ཉ་དབོན་ཆོས་རྗེ། ཕྱོགས་ལས་རྣམ་རྒྱལ། ལོ་ཙཱ་རྣམ་གཉིས་སོགས་ཀྱིས་བསྟན་པའི་སྒྲོན་མེ་སྦར་ཞིང༌། ཕྱིས་སུ་ནག་པོ་སྤྱོད་པའི་ཡང་སྲིད་རྗེ་བཙུན་ཀུན་དགའ་གྲོལ་མཆོག་གི་སྤྲུལ་པའི་སྐུ་ཏཱ་ར་ནཱ་ཐ་ཞེས་གྲུབ་ཆེན་སྤྱོད་འཆང་དབང་པོ་ཉིད་དང་མཁས་གྲུབ་ཡོན་ཏན་མཉམ་ངེས་པ་དེ་བྱོན་ནས་ངེས་དོན་སྙིང་པོ་སྤྱི་དང་ཁྱད་པར་བདེ་དགྱེས་གསང་གསུམ་དུས་ཀྱི་འཁོར་ལོས་གཙོས་པའི་གསང་བ་སྔགས་ཀྱི་རིང་ལུགས་ཉིན་མོ་ལྟར་གསལ་བའི་རྒྱུན་ཡང་ད་ལྟའི་བར་བཞུགས་པར་འདུག་སྟེ་ཇོ་ནང་གི་ཚུལ་མདོར་བསྡུས་པའོ། །གཞན་ཡང་དབྱངས་ཅན་ལྷ་མོས་དངོས་སུ་བྱིན་གྱིས་བརླབས་པའི་མཁས་པ་ཆེན་པོ་བོ་དོང་ཕྱོགས་ལས་རྣམ་པར་རྒྱལ་བའི་ཞབས་དང༌། པ་ཚབ་ལོ་ཙཱ་ཉི་མ་གྲགས་ཀྱི་སློབ་མ་བཀའ་བབ་བཞི་ལས་ཞང་ཐང་སག་པ་སོགས་གྲུབ་མཐའི་རྐང་ཅུང་ཟད་མི་འདྲ་བའི་ཆོས་བརྒྱུད་ཟུར་པའང་ཁ་(༩༦)ཤས་བྱུང་རུང་དེང་སང་རྒྱུན་ཆེ་བ་མི་བཞུགས།། 

			༈ འཇམ་དཔལ་དབྱངས་ཀྱིས་བྱིན་གྱིས་བརླབས་པའི་ཤར་ཙོང་ཁ་པ་བློ་བཟང་གྲགས་པའི་དཔལ་ཞེས་མཁྱེན་རྟོགས་ཡོངས་སུ་རྫོགས་པའི་བདག་ཉིད་ཆེན་པོ་དེས་འབྲོག་རི་བོ་དགེ་ལྡན་རྣམ་རྒྱལ་གླིང་བཏབ། རྒྱལ་ཚབ་རྗེ་ནས་བཟུང་ཁྲི་རབས་རིམ་པར་བྱོན་པའི་ཆོས་བརྒྱུད་ལ་རི་བོ་དགེ་ལྡན་པ་ཞེས་གྲགས། འདུལ་འཛིན་གྲགས་པ་རྒྱལ་མཚན་དང༌། རྒྱལ་ཚབ་དར་མ་རིན་ཆེན་ཏེ་ཁྱད་འཕགས་ཀྱི་ཐུགས་སྲས་གཉིས། ནང་ཐུགས་ཀྱི་སྲས་མཁས་གྲུབ་དགེ་ལེགས་དཔལ་བཟང༌། གདན་ས་ཆེན་པོ་བཞི་ཆགས་འདེབས་པའི་སྲས་ཆེན་བཞི། ཕྲིན་ལས་ནམ་མཁའ་དང་མཉམ་པའི་སྲས་གུང་རུ་རྒྱལ་མཚན་བཟང་པོ་སོགས་སྲས་ཆེན་བརྒྱད་དང་བཞི་བཅུ་རྩ་བདུན་བྱོན་པར་གྲགས་པའི་ནང་ཚན་རྗེ་ཤེས་རབ་སེང་གེས་དཔལ་ལྡན་སྨད་རྒྱུད་བཏབ། དེའི་སློབ་མ་རྒྱུད་ཆེན་དཀོན་མཆོག་དོན་འགྲུབ་ཀྱིས་རྒྱུད་སྟོད་ཟུར་དུ་མཛད། འཇམ་དབྱངས་བཀྲ་ཤིས་ཀྱིས་དཔལ་ལྡན་འབྲས་སྤུངས། ཐེག་ཆེན་ཆོས་ཀྱི་རྒྱལ་པོས་སེ་ར། རྗེ་དགེ་འདུན་གྲུབ་ཀྱིས་བཀྲ་ཤིས་ལྷུན་པོའི་ཆོས་སྡེ་བཏབ། དགེ་འདུན་གྲུབ་ཀྱི་སྐྱེ་བ་རྒྱལ་བ་སྐུ་ཕྲེང་རིམ་བྱོན་དང༌། མཁས་གྲུབ་རྗེའི་སྐྱེ་བ་པཎ་ཆེན་རིམ་བྱོན་སོགས་བསྟན་འཛིན་སྐྱེས་ཆེན་རྣམས་ཀྱིས་ད་ལྟའང་བསྟན་པ་སྤེལ་བཞིན་པ་དང༌། རྔོག་ལོ་ཁུ་དབོན་གྱི་སྐྱེ་བར་གྲགས་པ་བཀའ་བཅུ་གྲགས་པ་རྒྱལ་མཚན་སྐྱེ་བ་བྲག་གཡབ་སྤྲུལ་སྐུ་ཆེ་ཆུང་དང༌། རྗེ་རིན་པོ་ཆེའི་དངོས་སློབ་ཤེས་རབ་བཟང་པོའི་གདན་ས་འཛིན་པའི་ཆབ་མདོ་(༩༧)ཞི་འཕགས་ཀྱི་གདན་སའི་དར་རྒྱས་རྣམ་ཐར་སོགས་ནི་ཡོངས་གྲགས་ལྟར་རོ། །

			གཞན་ཡང་ཨ་ཙ་ར་སོགས་མི་གསུམ་གྱིས་གཏེར་གྱི་དབུ་བརྙེས། སྤྲུལ་སྐུ་གཤེན་ཆེན་ཀླུ་དགའ། གྱེར་མི་ཉི་འོད། རྨ་སྟོན་སྲོལ་འཛིན། དབྱིལ་སྟོན་ཁྱུང་རྒོད་རྩལ་བཞི་ཡིས་གཞུང་བསྲང༌། རྒྱལ་རིགས་གཤེན། རྗེའུ་རིགས་གྲུ། དབང་ལྡན་ཞུ། མཁས་པ་རྨེའུ། གྲུབ་ཐོབ་སྤ་ཚང་རྣམས་ཀྱིས་བརྒྱུད་སྲོལ་འཛིན་པ་བོན་ཕྱི་དར་ལས་གཏེར་རྙིང་སྐོར་ཞེས་ཟེར་ཞིང༌། བློ་ལྡན་སྙིང་པོ། མི་ཤིགས་རྡོ་རྗེ། སངས་རྒྱས་གླིང་པ། ཀུན་གྲོལ་གྲགས་པ་རྣམ་བཞི་ལ་ཕྱིས་བྱོན་སྤྲུལ་སྐུ་རྣམ་བཞིའི་ལུགས་ཞེས་གཏེར་གསར་གྱི་གྲངས་སུ་བརྩི་སྟེ་འདི་རྣམས་ཨོ་རྒྱན་ཆེན་པོ་དང་རྗེ་འབངས་རྣམས་ཀྱིས་སེམས་ཅན་འདུལ་ཐབས་བསམ་གྱིས་མི་ཁྱབ་པའི་རྣམ་རོལ་ཆོས་ལ་བོན་མིང་བཏགས་པས་ལྟ་སྤྱོད་བཀའ་རྟགས་ཀྱི་ཕྱག་རྒྱ་བཞི་པོ་དང་མི་འགལ་བ་ཐར་ལམ་ཡོད་ངེས་ཅན་དུ་སྣང་སྟེ་དེ་དག་ཀྱང་ཆོས་ལུགས་གྲུབ་མཐའི་བྱུང་ཁུངས་རྐང་ཚང་ཕྱིར་ཞར་བྱུང་དུ་སྨོས་པ་ལགས། དེ་ལྟར་ཆོས་ལུགས་དེ་རྣམས་ཀྱི་གྲུབ་མཐའི་དབང་དུ་བྱས་ན། བོད་འདིར་ལྟ་བ་དབུ་མ་སྤྱོད་པ་ཡོད་སྨྲ་ཁོ་ན་ལས་མི་འདྲ་བ་མང་པོ་སྤྱོད་དབང་མེད་པ་ཆོས་རྒྱལ་ཆེན་པོའི་བཀས་བཅད་པས་བྱེ་མདོ་དང་སེམས་ཙམ་གྱི་གྲུབ་མཐའ་འཛིན་པ་བོད་དུ་མ་བྱུང་(༩༨)ཞིང༌། ཨོ་རྒྱན་ཆེན་པོའི་རྗེས་འབྲང་ཀུན་མཁྱེན་དྲི་མེད་འོད་ཟེར་སོགས། །གསང་སྔགས་རྙིང་མའི་མཁས་གྲུབ་རྣམས་དང༌། མར་མི་དྭགས་གསུམ་ནས་བཟུང༌། ཕྱིས་ཡོངས་རྫོགས་བསྟན་པའི་བཤེས་གཉེན་ཀུན་གཟིགས་ཆོས་ཀྱི་འབྱུང་གནས་ཀྱི་བར་དུ་བྱོན་པའི་བཀའ་བརྒྱུད་ཆེ་བཞི་ཆུང་བརྒྱད་ཀྱི་མཁས་གྲུབ་རྣམས་དང༌། ས་ཆེན་ཁུ་དབོན་རྣམས་དང༌། ཟི་ལུང་པཎ་ཆེན། བོ་དོང་པ། ཁྱད་པར་ཀུན་མཁྱེན་དུས་གསུམ་སངས་རྒྱས་དོལ་པོ་པ་ཆེན་པོ་དེའི་དགོངས་པ་གསལ་བྱེད་རྗེ་བཙུན་ཆེན་པོ་ཏཱ་ར་ནཱ་ཐ་སོགས་ཇོ་ནང་བཀའ་བརྒྱུད་ཀྱི་སྐྱེས་ཆེན་རིམ་བྱོན་ཐམས་ཅད་ཀྱི་ལྟ་གྲུབ་ནི་གཞན་སྟོང་དབུ་མ་ཁོ་ན་ཡིན་ལ། ནང་གསེས་བཞེད་ཚུལ་གྱི་ཁྱད་པར་མི་འདྲ་བ་ཅུང་ཟད་ཡོད་དེ། རོང་སྟོན་ཤེས་བྱ་ཀུན་རིག །ཁྲ་ཚང་བ་བློ་མཆོག་རྡོ་རྗེ། རྡོ་རྗེ་བྲག་པ་སོགས་དབུ་མ་རང་རྒྱུད་ཀྱི་ལྟ་བ་འཛིན་མཁན་ཡང་བག་རེ་བྱུང་བ་ནི། ཞི་འཚོའི་རྗེས་འབྲང་དུ་མངོན་ལ། ཀུན་མཁྱེན་བུ་རིན་པོ་ཆེ། ཕྱིས་ཀྱིས་ངོར་ཚར་གསུམ། རྗེ་མི་བསྐྱོད་ཞབས། འབྲུག་པ་པད་དཀར། རྗེ་རིན་པོ་ཆེའི་རྗེས་འབྲང་དགེ་ལུགས་པ་ཐམས་ཅད་ཀྱིས་དབུ་མ་ཐལ་འགྱུར་གྱི་ལྟ་བ་རྩལ་འདོན་དུ་མཛད་ཅིང་ནང་གསེས་ཀྱི་ཁྱད་པར་ཐམས་ཅད་ལ་ཆེ་བ་རེ་ཡོད་པ་དང༌། རྗེ་རིན་པོ་ཆེ་དང་འཇམ་དབྱངས་ཀྱི་བར་དུ་དབུ་མ་པ་དཔའ་བོ་རྡོ་རྗེས་ལོ་ཙཱ་མཛད་ནས་གསན་པའི་དབུ་མའི་(༩༩)ལྟ་ཁྲིད་དག་ལྡན་ཕྱག་ཆེན་དུ་གྲགས་པ་ཡང་བྱུང་ལ། དེའང་རྟོགས་ལྡན་འཇམ་དཔལ་རྒྱ་མཚོ། བསོ་ཆོས་རྒྱན་སོགས་དང༌། བློ་བཟང་དོན་འགྲུབ་ནས་པཎ་ཆེན་རིམ་བརྒྱུད་ཀྱི་དབེན་པ་སྙན་བརྒྱུད་ཤེས་རབ་སེངྒེ་ནས་བརྒྱུད་དེ་ཕྱིས་སུ་བྱམས་པའི་མཚན་ཅན་གྱིས་འཛིན་པའི་སྲས་བརྒྱུད་སོགས་རྐང་ཚུགས་པ་ད་ལྟ་ཡང་ཡོད་ལ། དེ་བཞིན་དུ་གཞན་སྟོང་དབུ་མའི་ལྟ་ཁྲིད་ཀྱང་ཐུན་མོང་བ་ངེས་དོན་སྙིང་པོའི་མདོ་སྡེ་ཉི་ཤུས་དངོས་བསྟན་གྱི་ཚོགས་བཤད་དང༌། ཐུན་མོངས་མ་ཡིན་པ་བྱམས་ཆོས་ཀྱི་ཕྱི་མའི་མན་ངག་གི་དོན་ཟབ་གསལ་དབྱེར་མེད་གདམས་པའང་ལོ་ཙཱ་བ་ཟུ་བཙན་རྣམ་གཉིས་ནས་བཟུང་སྟེ་བར་མ་ཆད་པར་བྱུང་ངོ༌། །

